
Muniproktam Rudramantrajapopadesham

మునిప్రోక్తం   రుద్రమన్త్రజపోపదేశమ్ 

(శివరహస్యాన్తర్గతే  భీమాఖ్యే)
మునిరువాచ ।
శ్రీరుద్రమన్త్రాన్ప్రజపన్నియతం    భస్మధార్యపి ।
రుద్రమన్త్రాన్   జపన్విప్రో ధయాయేద్దేవముమాపతిమ్  ॥ ౧॥
వేదానాం మధ్యగం(గః)సాక్షాద్యజుషాం మధ్యగం(గః) పరమ్(రః) ।
శతశాఖాతం(స్)త్వేతద్రుద్రమన్త్రః    శివప్రియః  ॥౨॥
రుద్రప్రియకరం  (రః)సాక్షాద్రుద్రమన్త్రం   (త్రః )శ్రుతిఃశ్రుతమ్   ।
రుద్రాధ్యాయార్థవిజ్ఞానీ    పదార్థజ్ఞానవాన్నరః   ॥ ౩॥
నమోఽన్తేన శివం ధ్యాయన్సర్వపాపైః  ప్రముచ్యతే  ।
నమోఽన్తేన చ తద్రూపధారీ  శివాయ ఏవ హి ॥ ౪॥
ధ్యాయన్మహేశం తద్రూపం  పతీనాం పరమేశ్వరమ్ (పతిమీశ్వరమ్) ।
సర్వేషామప్యుమాకాన్తం నితాన్తం శాన్తమవ్యయమ్ ॥ ౫॥
రుద్రాధ్యాయగతైర్మన్త్రైర్నమోఽన్తైరుభయైరపి      ।
ఏకద్విత్రినమస్కారైర్ధ్యాయేద్దేవం     పినాకినమ్ ॥౬॥
సర్వదేవాధిదేవేశం విశ్వేశం రుద్రసూక్తతః  ।
ధ్యాయన్మన్త్రాఞ్జపేద్రుద్రాంస్తత్తదర్థావబోధతః        ॥ ౭॥
శ్రీరుద్రమన్త్రం    ప్రజపేద్భస్మధారణపూర్వకమ్  ।
భస్మధార్యధికారీ చ తథా రుద్రాక్షధార్యపి  ॥౮॥
రుద్రాధ్యాయజపే యోగ్యాస్త ఏవ భువనే ద్విజాః ।
నాన్యపుణ్డ్రధరాః  సర్వే నాధికారిణ ఏవ హి ॥౯॥
ప్రత్యుతో  రుద్రమన్త్రాంశ్చ   ప్రజపన్  పాపభాగ్భవేత్ ।
(ప్రత్యుత  ప్రజపన్నుద్రమన్త్రాంశ్చ    పాపభాగ్భవేత్) ।
యస్తు రుద్రాఞ్జపేన్నిత్యం   ధ్యాయమానో మహేశ్వరమ్ ॥ ౧౦॥

సర్వపాపవిశుద్ధాత్మా  శివత్వముపగచ్ఛతి ॥ ౧౧॥
స్తేయం కృత్వా బ్రహ్మహత్యాం  చ కృత్వా
మద్యం పీత్వా గురుదారాంశ్చ గత్వా ।
భస్మఛన్నో భస్మశయ్యాం శయానో
రుద్రధ్యాయీ ముచ్యతే సర్వపాపైః  ॥ ౧౨॥
ఏకవారం జపన్ రుద్రం  పాపైర్ముక్తో  భవిష్యతి ।
ద్వివారం చ ప్రజప్యైవ   రుద్రం  ధ్యాయన్మహేశ్వరమ్ ॥ ౧౩॥
గాణపత్యమవాప్నోతి శివస్య పరమాత్మనః ।
తృతీయవారం ప్రపఞ్ఛివే  సంలీయతే సదా ॥ ౧౪॥
ఏకాదశానువారంయో రుద్రమన్త్రం   జపేద్బుధః (ద్విజః) ।
శం చ మే ఇత్యాది చ జపన్ క్రమాదేకాదశావృతమ్  ॥ ౧౫॥
జపాల్లిఙ్గేఽభిషేకో  (కాత్) వై శమ్భోః ప్రియతమో  మతః ।
వస్త్రపూతేన  తోయేన అవిచ్ఛిన్నాం ప్రకల్పయేత్  ॥ ౧౬॥
ధారాం ప్రీత్యా  ప్రకల్పేత  శివలిఙ్గే ద్విజోత్తమః ।
జపాదప్యుత్తమః సేకః శ్రీరుద్రాధ్యాయపూర్వకః   ॥ ౧౭॥
జపాద్దశగుణః  ప్రోక్తో  హ్యభిషేకో మహేశితుః ।
చన్దనైర్బిల్వపత్రైశ్చ    పూజయేదిన్దుశేఖరమ్  ॥ ౧౮॥
రుద్రైః  స్తువీత దేవేశం సామ్బం సంసారభేషజమ్ ।
స్తుత్వా రుద్రైర్మహాదేవ  సన్నిధౌ గణపో భవేత్ ॥ ౧౯॥
రుద్రైర్హోమం   ప్రకుర్వీత  చరుణామధుసర్పిషా ।
నామభిర్దేవదేవస్య  స్వాహాన్తైశ్చ  పృథక్ పృథక్ ॥౨౦॥
గ్రహారిష్టే  సముత్పన్నే ఉత్పాతే క్ష్మాదికమ్పనే ।
దేశోపసర్గే దుర్భుక్షే రాజచోరాద్యుపద్రవే  ॥౨౧॥
ప్రజాపశుమృతౌ  చాపి జపహోమార్చనం చరేత్ ।
రుద్రైర్మన్త్రైరయుతశో   ధ్యాయన్దేవం  పినాకినమ్ ॥౨౨॥
బ్రాహ్మణైః   శామ్భవైరేవ  భస్మరుద్రాక్షధారిభిః  ।
కారయేద్విధివద్రాజా  ధనాఢ్యో వాపి కశ్చన ॥౨౩॥
గావో భూమిర్హిరణ్యాద్యాః  ప్రదేయాః  శక్తిసారతః ।

శామ్భవేభ్యః సదా రోగతాపపాపైః  ప్రముచ్యతే  ॥౨౪॥
రుద్రమన్త్రజపే   యోగ్యాః శామ్భవా ఏవ కేవలమ్ ।
అతిరుద్రవిధానం  వా మహారుద్రమథాపి  వా ॥౨౫॥
కుర్యాత్సర్వోపసర్గేభ్యో  న భయం జాయతే క్వచిత్ ।
ఘృతధారాం పాతయేతావిచ్ఛిన్నాం రుద్రమన్త్రతః   ॥౨౬॥
వహ్నౌ కుణ్డే శివం ధ్యాత్వా శామ్భవాష్టోత్తరైః    శతైః  ।
ఏకాదశానువృత్త్యైవం  మణ్డలం  ధనధాన్యవాన్ ॥౨౭॥
ముక్తః శివమయోభూయాదకామః కామవాన్ యది ।
సర్వకామానవాప్నోతి వత్సరాన్తే న సంశయః ॥౨౮॥
గోష్ఠే వాపి నదీరీతే రుద్రక్షేత్రే  శతోత్తరమ్ ।
జప్యైవ  కర్మ కృత్వాపి ఫలం విన్దేద్దశోత్తరమ్   ॥౨౯॥
క్షీరాభిషేకం లిఙ్గే తు రుద్రమన్త్రైః   సమాచరేత్ ।
న భూయస్స్తన్యపో  మాతుర్భవిష్యతి న సంశయః ॥ ౩౦॥
యోరుద్రే వా నమస్కారం ప్రదక్షిణమథాపి  వా ।
కుర్యాచ్ఛివాలయే శమ్భోః సన్నిధౌ స తు ముక్తిభాక్ ॥ ౩౧॥
రుద్రమన్త్రైః   శూలినం యః స్తువన్నర్తనమాచరేత్ ।
స శమ్భోర్గణపో  భూయాద్వత్సరేణ న సంశయః ॥ ౩౨॥
అవిముక్తే శివక్షేత్రేష్వన్యేష్వపి  యథా బలమ్ ।
రుద్రం  జపన్ప్రముచ్యేత పాపేభ్యో నాత్ర సంశయః ॥ ౩౩॥
యోబిల్వమూలే రుద్రాంశ్చ  జపేద్ధ్యాయన్మహేశ్వరమ్  ।
స కోటిరుద్రసామ్యస్య  ఫలం లబ్ధ్వా  విముచ్యతే ॥ ౩౪॥
జాబాలా ఆమనన్త్యేవ మహిమాం రుద్రజాపినః  ।
కిం జప్యేనామృతమితి రుద్రైరేవేతి  సా శ్రుతిః  ॥ ౩౫॥
యతిశ్చ ప్రజపేన్నిత్యం  వనే వర్ణీ గృహీ తథా ।
యావన్నమోఽన్తం తు యతేరన్యే తు గృహమేధినః ॥ ౩౬॥
యత్ర స్థితో  రుద్రజాపీ  తత్ర శమ్భుః స్థితః  సదా ।
తస్మై  దత్తం శామ్భవాయ దత్తం తచ్ఛమ్భవే సదా ॥ ౩౭॥

muniproktaMrudramantrajapopadesham.pdf 3



మునిప్రోక్తం   రుద్రమన్త్రజపోపదేశమ్ 

గాం భూమిమథ వాసో వా ధనం ధాన్యం హిరణ్యకమ్ ।
దత్వా శివప్రసాదస్య  పాత్రం  శ్రీరుద్రజాపినే   ॥ ౩౮॥
ఏకవారం జపన్రుద్రం   తద్గ్రామే  శాన్తిమృచ్ఛతి ।
గ్రామే  అస్మిన్ననాతురమితి మన్త్రార్థపారగః   ॥ ౩౯॥
శతవారం తు నగరే పురేఽయుతజపాద్భవేత్ ।
తత్రస్థానాం   శుభం భూయాద్యత్ర రుద్రజపో  భవేత్ ॥ ౪౦॥
కుమ్భం సంస్పృశ్య యో రుద్రం  సోదకం ప్రజపన్  ద్విజః ।
స్నాపయేచ్చాపి రోగార్త్తం రోగీ రోగైః  ప్రముచ్యతే  ॥ ౪౧॥
వన్ధ్యా  కుమారం సూతే చాతీవ ప్రేమాస్పదం  స్థిరమ్  ।
ఏవం రహస్యమనఘం శతరుద్రమన్త్ర  -
జాప్యాభిషేకనియమైః  శివపూజనేన ।
తస్మై  ప్రసీదతి  సదా శశిఖణ్డమౌలి -
రాఖణ్డలాజహరివన్దితపాదపీఠః   ॥ ౪౩॥
రుద్రాధ్యాయజపానురక్తహృదయా  రుద్రాక్షభస్మాదరా
జప్త్వా వాప్యషిచ్య వా శశిమహాచూడోరులిఙ్గం  సదా ।
మూఢో వాప్యథపణ్డితో  యతివరో భూయాచ్ఛివాగ్రేసరో
విష్ణుబ్రహ్మమరుద్గణార్చితపదో    నన్దీశతుల్యో  గణః ॥ ౪౪॥
॥ ఇతి శివరహస్యాన్తర్గతే  ఋషికశ్యపప్రోక్తం   రుద్రాక్షమహిమావర్ణనం   సమ్పూర్ణమ్  ॥
-॥ శ్రీశివరహస్యమ్  । భీమాఖ్యః అష్టమాంశః  । అధ్యాయః ౧౨ । ౧-౪౪॥
- .. shrIshivarahasyam . bhImAkhyaH aShTamAMshaH . adhyAyaH 12 . 1-44..

Notes:

Muniముని delivers Upadeśa ఉపదేశ about the merits of Rudra Mantra Japaరుద్ర మన్త్ర
జప, especially Rudrādhyāya Japaరుద్రాధ్యాయ  జప.
Proofread by Ruma Dewan

Muniproktam Rudramantrajapopadesham

